
HERIOTZEN ESTATISTIKA. 2022/II 

 

Heriotzek % 6,6 egin dute gora 2022ko bigarren 
hiruhilekoan Euskal AEn, eta COVID-19ak 

eragindakoek, % 14,5 

 

2022ko lehen seihilekoko metatuan, heriotzek % 7 egin zuten gora 
 
2022ko bigarren hiruhilekoan, Euskal AEn 5.775 heriotza izan dira, aurreko urteko aldi 
berean baino % 6,6 gehiago, Eustaten datuen arabera. Urteko metatuan, urtarrilaren eta 
ekainaren artean, 12.211 heriotza izan dira, 2021eko aldi berean baino % 7,0 gehiago.  
 
Hiru lurraldeetan, heriotzek gora egin dute, eta bereziki esanguratsua izan da igoera Araban 
eta Bizkaian; Araban, % 9,5 egin dute gora, eta, guztira, 792 pertsona hil dira, eta, Bizkaian, 
% 9,3, eta 3.150 pertsona hil dira. Gipuzkoan, igoera txikiagoa izan da, % 1,2koa; 1.833 
heriotza izan dira. Sexuari dagokionez, 2.925 emakume eta 2.850 gizon hil dira; alegia, % 9 
egin du gora heriotzak emakumeetan eta % 4,2, gizonetan. 
 
 

 
 
 
Bigarren hiruhileko honetan izan diren heriotzen artean, 10 (% 0,2) urtebetetik beherakoenak 
izan dira eta 101 (% 1,7), ehun urtetik gorakoenak. 
 
Heriotza-kausa nagusiak tumoreak eta zirkulazio-sistemako gaixotasunak izan dira; 1.547 
eta 1.370 heriotza, hurrenez hurren. Alegia, bi horiek heriotzen % 50,5 izan dira. Hirugarren 
heriotza-kausa COVID-19a izan da; 364 heriotza (% 6,3), aurreko urteko hiruhileko berean 
baino % 14,5 gehiago. 

Heriotzen motiboak desberdina izaten jarraitzen du, sexuaren arabera; izan ere, gizonen 
artean, tumoreek gainditu egin dituzte zirkulazio-sistemako gaixotasunak, eta, emakumeen 
artean, kausa nagusia zirkulazio-sistemaren gaixotasunak izan dira eta, ondoren, tumoreak.  
 
Euskal AEko hazkunde begetatiboa negatiboa izan da 2022ko bigarren hiruhilekoan, behera 
egin baitu (2.456 pertsona gutxiago). Hiru lurraldeetan, biztanleria galdu da: Bizkaian, 1.519 
pertsona; Gipuzkoan, 750, eta, Araban, 187. 
 

COVID-19aren ondorioz 364 heriotza izan dira 2022ko bigarren hiruhilekoan 
 
COVID-19ak, guztira, 364 heriotza eragin ditu, 2021eko hiruhileko berean baino 46 gehiago, 
baina 2020ko hil beretan izandako heriotza kopurutik (1.241) urrun. Heriotza horiek 2 taldetan 
sailkatzen dira: 363, COVID-19 egiaztatuaren ondorioz, eta 1, ustezko COVID-19agatik. 
Gainera, beste 145 heriotzatan, COVID-19a heriotza-kausa ziurtatuetako bat izan da, baina 
ez funtsezko kausa. 

Lurraldeen arabera, zifrarik altuena Bizkaian izan da (196); ondoren, Gipuzkoan (122) eta, 
gero, Araban (46). Hiriburuei dagokienez, Bilbo nabarmendu behar da (61 heriotza COVID-
19ak eraginda), gero Gasteiz (38) eta, azkenik, Donostia (28). Barakaldo (20 heriotza), Getxo 
(15) eta Basauri, Santurtzi eta Irun (guztietan 10) ere nabarmendu beharreko udalerriak dira. 
 
Gizonen heriotza kopuruak (192) emakumeena (172) gainditu du, eta, adinen arabera, talde 
kaltetuena 80 urtetik gorakoena izan da, COVID-19agatiko heriotzen % 76,6 tarte horretan 
izan baita (279 heriotza). 
 
Heriotza horiek, nagusiki, Euskal AEko ospitaleetan gertatu dira (% 79,1; % 89 2021eko 
bigarren hiruhilekoan), eta, ondoren, egoitza soziosanitarioetan (% 11; % 1,9 2021eko 
bigarren hiruhilekoan) eta etxeetan (% 9,6; % 9,1 2021eko bigarren hiruhilekoan). 

